
  MALTA

Fit-Tribunal ta’ Reviżjoni Amministrattiva
(Att dwar it-Taxxa fuq Dokumenti u Trasferimenti - Kap. 364 tal-Liġijiet ta’ Malta)
Maġistrat
Dr. Gabriella Vella B.A., LL.D.

Rikors Nru. 69/15VG

Fornaio Bakery Limited

Vs

Kummissarju tat-Taxxi

Illum 5 ta’ Ottubru 2020

It-Tribunal,

Ra r-Rikors ippreżentat mis-soċjetà Fornaio Bakery Limited fit-23 ta’ Diċembru 2015 permezz ta’ liema titlob li t-Tribunal: (i) jiddikjara li l-valutazzjoni magħmula mill-Kummissarju tat-Taxxi tal-fond bl-isem “Venus” fi Triq Mater Boni Consigli, Fgura, hija infondata fil-fatt u fid-dritt; (ii) jiddikjara li l-valur reali fis-suq, tenut kont tal-fatturi kollha relattivi, tal-fond bl-isem ta’ “Venus” fi Triq Mater Boni Consigli, Fgura, huwa dak indikat fl-att pubbliku relattiv għall-akkwist; (iii) konsegwentement iħassar u jirrevoka l-valutazzjoni magħmula mill-Kummissarju tat-Taxxi tal-fond bl-isem “Venus” Triq Mater Boni Consigli, Fgura; (iv) konsegwentement ukoll iħassar u jirrevoka l-kont numru IV131132 maħruġ mill-Kummissarju tat-Taxxi bħala talba għall-ħlas ta’ taxxa addizzjonali; (v) jiddikjara u jiddeċiedi illi konsegwentement hija ma għandha tħallas ebda taxxa addizzjonali in konnessjoni ma’ l-akkwist tal-fond bl-isem “Venus” Triq Mater Boni Consigli, Fgura;  u (vi) jagħti kwalunkwe provvediment ieħor xieraq u opportun fiċ-ċirkostanzi;

Ra d-dokumenti annessi mar-Rikors a fol. 4 sa’ 9 tal-proċess;

Ra r-Risposta tal-Kummissarju tat-Taxxi permezz ta’ liema jopponi għall-appell tas-soċjetà Rikorrenti u jitlob li l-istess jiġi miċħud, bl-ispejjeż kontra tagħha, u minflok il-Likwidazzjoni ta’ Taxxa maħruġa fil-konfront ta’ l-imsemmija soċjetà tiġi ikkonfermata, stante li l-allegazzjonijiet u konsegwenti pretensjonijiet tas-soċjetà Rikorrenti huma kollha infondati fil-fatt u fid-dritt;

Ra d-dokumenti annessi mar-Risposta tal-Kummissarju tat-Taxxi markati Dok. “CTD1” sa’ Dok. “CTD6” a fol. 19 sa’ 49 tal-proċess;

Ra li b’Digriet mogħti fit-12 ta’ Mejju 2016[footnoteRef:2], it-Tribunal ordna li taħt l-intestatura tat-Tribunal jiżdiedu l-kliem “Att dwar it-Taxxa fuq Dokumenti u Trasferimenti - Kap. 364 tal-Liġijiet ta’ Malta” u li b’Digriet ieħor ukoll datat 12 ta’ Mejju 2016[footnoteRef:3], it-Tribunal ordna l-inverżjoni tal-provi, b’dana li jibda bil-provi l-ewwel il-Kummissarju tat-Taxxi; [2:  Fol. 60 tal-proċess.]  [3:  Fol. 61 sa’ 67 tal-proċess.] 


Ra li b’Digriet mogħti fis-17 ta’ Awwissu 2016[footnoteRef:4], it-Tribunal caħad it-talba tal-Kummissarju tat-Taxxi sabiex jingħata permess jappella mid-Digriet datat 12 ta’ Mejju 2016; [4:  A tergo ta’ fol. 68 tal-proċess.] 


Sema’ x-xhieda ta’ Christopher Vella, rappreżentant tas-soċjetà Rikorrenti, mogħtija waqt is-seduta ta’ l-24 ta’ Jannar 2017[footnoteRef:5] u x-xhieda tal-Perit Daniel Muscat mogħtija waqt is-seduta ta’ l-20 ta’ April 2017[footnoteRef:6], sema’ x-xhieda tal-Perit David Sultana mogħtija waqt is-seduti tat-22 ta’ Mejju 2017[footnoteRef:7], tat-3 ta’ Mejju 2018[footnoteRef:8] u tal-25 ta’ Ottubru 2018[footnoteRef:9] u ra d-dokument markat Dok. “GV” u d-dokumenti annessi miegħu esebiti mill-imsemmi Perit a fol. 156 sa’ 162 tal-proċess, sema’ x-xhieda tal-Perit Hector Zammit mogħtija waqt is-seduti tad-9 ta’ Jannar 2018[footnoteRef:10] u tat-22 ta’ Frar 2018[footnoteRef:11], ra d-dokument esebit minnu markat Dok. “HZ” a fol. 126 tal-proċess, ra d-dokument  markat Dok. “HZ2” esebit mill-Kummissarju tat-Taxxi permezz ta’ Nota ippreżentata fit-3 ta’ Mejju 2018 a fol. 137 sa’ 139 tal-proċess u sema’ x-xhieda ta’ Gordon Dalli mogħtija waqt is-seduta tat-28 ta’ Jannar 2019[footnoteRef:12]; [5:  Fol. 84 sa’ 88 tal-proċess.]  [6:  Fol. 102 sa’ 107 tal-proċess.]  [7:  Fol. 112 sa’ 114 tal-proċess.]  [8:  Fol. 141 sa’ 150 tal-proċess.]  [9:  Fol. 163 sa’ 168 tal-proċess.]  [10:  Fol. 119 sa’ 125 tal-proċess.]  [11:  Fol. 127 sa’ 133 tal-proċess.]  [12:  Fol. 171 sa’ 178 tal-proċess.] 


Sema’ t-trattazzjoni orali da parte tal-partijiet kontendenti;

Ra l-atti kollha tal-kawża;

Ikkonsidra:

In forza ta’ kuntratt fl-atti tan-Nutar Jean Pierre Attard datat 9 ta’ Ġunju 2015[footnoteRef:13], is-soċjetà Rikorrenti akkwistat il-mezzanin bla numru uffiċjali li jġib l-isem ta’ Venus f’Mater Boni Consigli Street fil-Fgura bl-arja tiegħu sovvrappost għal terran illi qabel kien iġib l-isem ta’ Mary u illi llum iġib l-isem ta’ Fornaio Bakery liema mezzanin jikkonfina mit-Tramuntana ma’ l-istess Triq, mil-Lvant ma’ beni ta’ Lorenzo Borg u mill-Punent ma’ beni ta’ Edward Testa jew irjieh verjuri, versu l-prezz dikjarat ta’ €67,000. Fl-imsemmi kuntratt hemm stipulat ukoll illi dan il-mezzanin huwa suġġett għaċ-ċens annwu u perpetwu ta’ sebgħa liri Maltin (Lm7.00) ekwivalenti għal sittax-il euro u wieħed u tletin ċenteżmu tal-ewro (€16.31). Dan iċ-ċens ilu ma jiġi mħallas mis-sena elf disa’ mija u sitta u tmenin (1986) u huwa ċens illi oriġinarjament kienet ikkostitwiet il-Kumpanija kummerċjali Attard Estates Limited liema kumpanija ġiet illikwidata u xolta aktar minn ħames (5) snin ilu. Stante illi din il-kumpanija hija mejta dan iċ-ċens qiegħed jitqies illi miet mal-kumapnnija.  [13:  Fol. 5 sa’ 9 tal-proċess.] 


Dan it-trasferiment ġie komunikat lill-Kummissarju tat-Taxxi fid-19 ta’ Ġunju 2015[footnoteRef:14] u l-Kummissarju għadda biex jinkariga Perit, il-Perit David Sultana, sabiex jagħti stima tal-valur reali tal-fond akkwistat mis-soċjetà Rikorrenti fiż-żmien tat-trasferiment. Il-Perit David Sultana ta stima tal-valur reali tal-fond akkwistat mill-imsemmija soċjetà fiż-żmien tat-trasfierment għall-valur ta’ €110,000[footnoteRef:15]. A bażi ta’ l-istima tal-Perit Sultana l-Kummissarju tat-Taxxi ħareġ Likwidazzjoni ta’ Taxxa bil-Kont Nru. IV131132[footnoteRef:16] fil-konfront tas-soċjetà Rikorrenti permezz ta’ liema talabha tħallas is-somma ta’ €2,150 bħala taxxa fuq il-valur addizzjonali taxxabbli ta’ €43,000, flimkien mas-somma ta’ €430 bħala taxxa addizzjonali/penali. Permezz ta’ ittra datata 4 ta’ Novembru 2015[footnoteRef:17], mibgħuta min-Nutar Jean Pierre Attard għan-nom tas-soċjetà Rikorrenti, saret oġġezzjoni għall-imsemmija Likwidazzjoni ta’ Taxxa in bażi għas-segwenti: the value of the transfer was according to market value and for this reason he would like you to re-consider the valuation so as to reflect the price shown on contract. Moreover I am attaching an architect’s valuation of the property in question. L-istima mogħtija mill-Perit Daniel Muscat - annessa kif ingħad ma’ l-oġġezzjoni tas-soċjetà Rikorrenti - hija għall-valur ta’ €75,000[footnoteRef:18]. [14:  Dok. “CTD1” a fol. 19 sa’ 25 tal-proċess.]  [15:  Dok. “CTD2” a fol. 26 u 27 tal-proċess.]  [16:  Dok. “CTD3” a fol. 28 tal-proċess.]  [17:  Dok. “CTD4” a fol. 29 sa’ 44 tal-proċess.]  [18:  Fol. 30 u 31 tal-proċess.] 


In segwitu għall-oġġezzjoni tas-soċjetà Rikorrenti l-Kummissarju tat-Taxxi inkariga Perit ieħor, il-Perit Hector Zammit, sabiex jagħti stima tal-valur reali tal-fond akkwistat mis-soċjetà Rikorrenti fiż-żmien tat-trasferiment. Il-Perit Hector Zammit ta’ stima tal-valur reali tal-fond akkwistat mis-soċjetà Rikorrenti fiż-żmien tat-trasferiment għall-valur ta’ €120,000[footnoteRef:19]. B’Avviż datat 9 ta’ Diċembru 2015[footnoteRef:20], il-Kummissarju tat-Taxxi għarraf lis-soċjetà Rikorrenti li b’referenza għall-oġġezzjoni tiegħek fuq il-kont imsemmi fuq, ninfurmak li l-każ reġa’ intbagħat għand perit ieħor imqabbad mid-Dipartiment. Il-valutazzjoni tiegħu tikkonferma l-istima li kien wasal għaliha l-ewwel perit. Għaldaqstant il-kont mhux se jinbidel. In segwitu għal dan fl-14 ta’ Diċembru 2015 il-Kummissarju tat-Taxxi reġa’ ħareġ il-Likwidazzjoni ta’ Taxxa bil-Kont Nru. IV131132[footnoteRef:21] fil-konfront tas-soċjetà Rikorrenti fejn mill-ġdid talabha tħallas is-somma ta’ €2,150 bħala taxxa fuq il-valur addizzjonali taxxabbli ta’ €43,000, flimkien mas-somma ta’ €430 rappreżentanti taxxa addizzjonali/penali, komplessivament ammontanti għal €2,580. [19:  Dok. “CTD5” a fol. 45 u 46 tal-proċess.]  [20:  Fol. 4 tal-proċess.]  [21:  Dok. “CTD6” a fol. 47 u 48 tal-proċess.] 


Is-soċjetà Rikorrenti ħassitha aggravata bil-Likwidazzjoni ta’ Taxxa bil-Kont Nru. IV131132 maħruġa fil-konfront tagħha w interponiet appell minnha. Is-soċjetà Rikorrenti titlob li t-Tribunal: (i) jiddikjara li l-valutazzjoni magħmula mill-Kummissarju tat-Taxxi tal-fond bl-isem “Venus” fi Triq Mater Boni Consigli, Fgura, hija infondata fil-fatt u fid-dritt; (ii) jiddikjara li l-valur reali fis-suq, tenut kont tal-fatturi kollha relattivi, tal-fond bl-isem ta’ “Venus” fi Triq Mater Boni Consigli, Fgura, huwa dak indikat fl-att pubbliku relattiv għall-akkwist; (iii) konsegwentement iħassar u jirrevoka l-valutazzjoni magħmula mill-Kummissarju tat-Taxxi tal-fond bl-isem “Venus” Triq Mater Boni Consigli, Fgura; (iv) konsegwentement ukoll iħassar u jirrevoka l-kont numru IV131132 maħruġ mill-Kummissarju tat-Taxxi bħala talba għall-ħlas ta’ taxxa addizzjonali; (v) jiddikjara u jiddeċiedi illi konsegwentement hija ma għandha tħallas ebda taxxa addizzjonali in konnessjoni ma’ l-akkwist tal-fond bl-isem “Venus” Triq Mater Boni Consigli, Fgura; u (vi) jagħti kwalunkwe provvediment ieħor xieraq u opportun fiċ-ċirkostanzi.

Is-soċjetà Rikorrenti tibbaża l-appell tagħha fuq l-aggravju ċentrali illi hija akkwistat il-fond “Venus” fi Triq Mater Boni Consigli, Fgura, mhux għaliex kellha bżonn tagħmel tali akkwist imma għaliex pratikament kienet kostretta tixtri l-istess fond, sovrastanti l-fond già di proprjetà tagħha, peress illi kien fi stat strutturali ħażin ħafna u kien hemm riskju ta’ tiġrif. Is-soċjetà Rikorrenti tikkontendi in vista ta’ l-istat prekarju li kien jinsab fih dana l-fond il-prezz stabbilit kien jirrifletti l-valur tiegħu fis-suq fil-mument li saru t-trattativi u kien jirrifletti l-kundizzjoni strutturali prekarja li kien jinsab fih l-imsemmi fond[footnoteRef:22].  [22:  Rikors promotur, fol. 1 u 2 tal-proċess.] 


Il-Kummissarju tat-Taxxi jopponi għall-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131132 u jitlob li l-istess jiġi miċħud u minflok l-imsemmija likwidazzjoni ta’ taxxa tiġi kkonfermata stante li l-allegazzjonijiet u konsegwenti pretensjonijiet tas-soċjetà Rikorrenti huma għal kollox infondati fil-fatt u fid-dritt in kwantu l-valutazzjonijiet tal-proprjetà mertu tal-proċeduri odjerni li għamlu l-periti inkarigati mill-esponent a tenur tal-Kap. 364 u l-liġijiet sussidjarji jirriflettu l-prezz medju li l-proprjetà trasferita kienet iġġib li kellha tinbiegħ fis-suq liberu f’dik id-data, wara li jitqiesu ċ-ċirkostanzi kollha li jolqtuha. Illi jsegwi għalhekk li l-Likwidazzjoni tat-taxxa u taxxa addizzjonali mertu ta’ dawn il-proċeduri hija ġusta u timmerita konferma[footnoteRef:23].   [23:  Risposta tal-Kummissarju tat-Taxxi, fol. 15 sa’ 18 tal-proċess.] 


Għalkemm f’dawn il-proċeduri xehdu kemm il-Perit David Sultana kif ukoll il-Perit Hector Zammit, it-Tribunal ser jiffoka l-iżjed fuq l-istima tal-Perit Sultana stante li il-Likwidazzjoni ta’ Taxxa hawn kontestata hija bbażata fuq l-istima tiegħu.

Mill-fil loġiku tal-mistoqsijiet li saru lill-Perit Sultana - u anke jekk niġu għalhekk lill-Perit Hector Zammit - u mis-sottomissjonijiet finali, jirriżulta li s-soċjetà Rikorrenti tattakka l-istima tal-Perit Sultana billi tikkontendi li l-Periti inkarigati mill-Kummissarju ma humiex, skontha, suffiċjentement imħarrġa fl-ambjent tal-valutazzjoni ta’ proprjetajiet u tikkritika wkoll il-fatt li l-istess Periti ma għandhomex guidelines fuq liema jistgħu w addirittura għandhom jibbażaw ruħhom meta jagħtu l-istimi tagħhom. 

A tenur ta’ l-Artikolu 19 tal-Kap. 364 tal-Liġijiet ta’ Malta, il-Kummissarju tat-Taxxi għandu s-setgħa, meta hekk iqis li jkun meħtieġ, illi jinkariga inter alia Perit Arkitett għall-fini li dan jagħti stima tal-valur reali ta’ l-attiv trasferit fiż-żmien tat-trasferiment. In effetti l-imsemmi artikolu tal-Liġi, fis-subartikolu (2) tiegħu, jipprovdi li: meta l-Kummissarju, jew uffiċjal minnu awtorizzat bil-miktub, jissusspetta li l-attiv ikun ġie sottovalutat għall-finijiet ta’ kif jiġi applikat dan l-Att, sew huwa jew perit (fit-test bl-Ingliż architect) jew surveyor minnu awtorizzat ikollu l-jedd kollu ta’ aċċess liberu f’kull bini jew imkien sakemm dak id-dħul ikun jista’ jgħinu sabiex jistabilixxi l-valur ta’ l-attiv imsemmi, iżda ma jkollux setgħat jeleva xi oġġetti jew iġorru ‘l barra minn dak il-fond. Għall-fini tat-taxxa fuq trasferimenti inter vivos jew causa mortis l-Artikolu 32(1) tal-Kap. 364 tal-Liġijiet ta’ Malta jipprovdi li għandha titħallas fuq kull dokument u fuq kull sentenza, Digriet jew ordni ta’ kull qorti jew awtorità oħra leġittima, li bihom ħaġa immobbli jew xi dritt reali fuq xi immobbli jiġi trasferit lil xi persuna u fuq kull dikjarazzjoni magħmula skont l-artikolu 33, għar-rigward ta’ persuni li minnhom joriġina t-trasferiment causa mortis li mietu fi jew wara t-23 ta’ Novembru 1999, taxxa ta’ ħames euro (5) għal kull mitt euro (100) jew parti minnha ta’ l-ammont jew tal-valur ta’ dak li jingħata bi ħlas tal-ħaġa trasferita jew tal-valur ta’ dik il-ħaġa, liema jkun l-akbar. Ir-Regolament 3(2) tar-Regoli dwar it-Taxxa fuq Dokumenti u Trasferimenti, Leġislazzjoni Sussidjarja 364.06, kif applikabbli fiż-żmien rilevanti għal dawn il-proċeduri, kien jipprovdi li l-valur tal-proprjetà assoluta ta’ kull proprjetà fid-data rilevanti (ossia ż-żmien tat-trasferiment inter vivos fil-każ in eżami) għandu jkun il-prezz medju li dik il-proprjetà kienet iġġb li kellha tinbiegħ fuq is-suq liberu f’dik id-data, wara li jitqiesu ċ-ċirkostanzi kollha li jolqtu dik il-proprjetà[footnoteRef:24].    [24:  Enfasi tat-Tribunal. ] 


Minn dawn il-provvedimenti tal-Liġi jirriżulta li Periti Ariktetti nkarigati mill-Kummissarju tat-Taxxi huma awtorizzati bl-Att dwar it-Taxxa fuq Dokumenti u Trasferimenti stess sabiex jagħtu stima tal-valur reali ta’ proprjetà trasferita fiż-żmien tat-trasferiment u tali awtorizzazzjoni fiha nfisha turi li Periti Arkitetti hekk inkarigati mill-Kummissarju huma fil-fatt meqjusa kompetenti biex jagħtu tali stima, kompetenza din li ċertament tiżdied maż-żmien. Apparte minnhekk il-Periti Arkitetti nkarigati mill-Kummissarju tat-Taxxi huma gwidati dwar il-mod kif għandhom jaslu għall-valur reali tal-proprjetà hekk trasferita fiż-żmien tat-trasferiment - fil-każ in eżami għall-valur tal-proprjetà assoluta - bir-Regolament 3(2) et seq. tal-Leġislazzjoni Sussidjarja 364.06. Fid-dawl ta’ dan għalhekk it-Tribunal ma jistax jara x’tip ta’ kwalifiki  ulterjuri partikolari għandhom ikollhom il-Periti inkarigati mill-Kummissarju tat-Taxxi, inkluż għalhekk il-Perit David Sultana, kif invece pretiż mis-soċjetà Rikorrenti. Lanqas ma jista’ jara u x’tip ta’ linji gwidi ulterjuri oltre dawk stipulati fir-Regolament 3 tal-Leġislazzjoni Sussidjarja 364.06 għandu jkun hemm għall-fini li jiġi stmat u determinat il-valur reali tal-proprjetà trasferita fiż-żmien tat-trasferiment. Apparte minn hekk, ladarba l-Periti Arkitetti inkarigati mill-Kummissarju għandhom għall-fini li jagħtu stima tal-valur reali ta’ proprjetà trasferita fiż-żmien tat-trasferiment mhux biss linji gwida imma addirittura regolamenti tal-Liġi li speċifikatament jipprovdu x’għandu jiġi ikkunsidrat għall-fini ta’ l-istima, ċertament l-istess Periti Arkitetti ma jistgħux isegwu u japplikaw linji gwidi oħra li ma humiex dawk li jorbtuhom bis-saħħa ta’ Liġi. 

Għalkemm is-soċjetà Rikorrenti tikkritika lill-Periti inkarigati mill-Kummissarju tat-Taxxi fil-każ in eżami u tikkontendi li ma għandhomx il-kwalifiki neċessarji biex jagħmlu stimi ta’ proprjetajiet, huwa opportun u fil-fatt importanti li jiġi rilevat illi minkejja l-aspettattivi tagħha dwar il-kwalifiki tal-Periti Zammit u Sultana, ix-xhieda li ressqet in sostenn tal-pretensjoni tagħha li l-valur dikjarat ta’ €67,000 jirrifletti l-valur reali tal-proprjetà minnha akkwistata fiż-żmien ta’ l-akkwist huma: Christopher Vella, rappreżentant ta’ l-istess soċjetà, li huwa proprjetarju ta’ forn u jispekula fil-proprjetà, il-Perit Daniel Muscat, ossia Perit bħall-Periti inkarigati mill-Kummissarju, u Gordon Dalli li huwa estate agent. It-Tribunal assolutament ma jistax jara x’tip ta’ kwalifiki, u hawn mhux qed issir referenza għall-mera esperjenza, għandhom dawn it-tlett xhieda li jagħmluhom iktar kompetenti mill-Periti Zammit u Sultana għall-fini ta’ l-istima tal-valur reali tal-proprjetà akkwistata mis-soċjetà Rikorrenti fiż-żmien tat-trasferiment. Jekk fil-fatt għandhom tali kwalifiki iktar, dawn ma ġewx ippruvati mis-soċjetà Rikorrenti.

Fid-dawl ta’ dan għalhekk it-Tribunal ma huwiex se jiskarta l-istima tal-Perit David Sultana u per konsegwenza il-Likwidazzjoni ta’ Taxxa bil-Kont Nru. IV131132 maħruġa mill-Kummissarju tat-Taxxi fuq l-allegazzjoni għal kollox infondata li l-imsemmi Perit ma għandux il-kwalifiki meħtieġa u ma ngħatax linji gwida opportuni biex jagħti stima tal-valur reali tal-proprjetà akkwistata mis-soċjetà Rikorrenti fiż-żmien tat-trasferiment.

Kif già iktar ‘l fuq osservat, l-istima mogħtija mill-Perit David Sultana tal-valur reali tal-proprjetà akkwistata mis-soċjetà Rikorrenti fiż-żmien tat-trasferiment hija għall-valur ta’ €110,000. Mill-Engineer’s Property Valuation Check List[footnoteRef:25] sottomessa flimkien ma’ l-istima tal-Perit Sultana, jirriżulta li l-Perit wasal għal dan il-valur in bażi għas-segwenti konsiderazzjonijiet: il-proprjetà in kwistjoni hija maisonette sitwata at first floor level, bl-arja tagħha. In-numru ta’ habitable floors huwa wieħed, għandha site area ta’ circa 148m2 u hija libera u franka. Il-maisonette in kwistjoni inbniet wara it-Tieni Gwerra Dinjija, hija finished u l-istat tal-finishes huwa adegwat. Bħala konsiderazzjonijiet ulterjuri l-Perit ikkonstata u kkonsidra li structural damages to roof noted. This property consists of a maisonette at first floor level, located in a very dense residential part of Fgura. This property has two advantages. It has its own separate entrance and its own airspace which has potential.  [25:  Fol. 27 tal-proċess.] 


Fix-xhieda li ta quddiem it-Tribunal il-Perit Sultana[footnoteRef:26] ddikjara li għall-fini li jasal għall-istima tiegħu huwa uża l-comparative method ossia fejn nikkumparaw x’ inkun rajt matul is-sena. … Użajt the comparative methodology u għandha basic rates. Mistoqsi l-comparative methodology, scientifically, x’inhuma l-values u l-variables li trid idaħħal in this mathematical exercise? il-Perit Sultana wieġeb il-fatturi kollha jista’ jkollhom variable, lokazzjoni, qies, il-livell li qiegħed, kollox. Mistoqsi ulterjorment dwar ix-xjenza involuta wara din il-metodoloġija partikolari il-Perit Sultana wieġeb hija scientific exercise mija fil-mija imma kull post trid tarah fl-ambitu, fil-lokazzjoni, fil-kuntest li qed narah dakinhar on that day. Il-Perit iddikjara li huwa uża modalità kemm xejn personali u soġġettiva għalih illi xorta waħda hija forma ta’ comparative method u mix-xhieda tiegħu ħareġ li huwa ibbaża ruħu fuq ir-rati tal-proprjetajiet fiż-żmien pertienti kif maħruġa mill-Kamra tal-Periti - li fil-każ tal-Fgura kienet rata ta’ €1,000 għal kull metru kwadru - iżda ma waqafx hemm għaliex fil-fehma tiegħu r-rata tagħha hija €1,000 għal kull metru kwadru li fil-verità ma tantx tfisser ħafna għaliex site mhux bħal oħra. Ma tistax tgħid li l-Fgura kollha jekk nieħdu €1,000 il-metru qiegħed safe għax m’ihix. Mela f’dan il-każ ta’ dan il-post maisonette li mort nara ħadtu fl-ambitu u fil-kuntest li qiegħed hu, ossia first floor, bl-arja tiegħu, il-kundizzjoni strutturali, l-ambjent li qiegħed fih, area sabiħa, area kerha, area li hemm domanda għaliha, area li m’hemmx u dawn il-figuri u fatturi kollha li joħorġu l-valur tal-post. M’hemm l-ebda valur per se li nista’ ngħid isma din żgur ħa neħodha din l-area kollha ħa neħodha per eżepmju €900 kull metru kwadru. Għaliex ma tistax u €900 ta’ illum mhumiex id-€900 ta’ għada jew tal-bieraħ. Illum naf ngħidlek isma dan ħadtu hekk teħodha per eżepmju €900 il-metru u niġi għada u ngħidlek isma iċ-ċirkostanzi nbidlu u għolew jew iċ-ċirkostanzi nbidlu u raħas. F’dan il-każ għolew imma jkunu per eżempju. Għall-mistoqsija tat-Tribunal però meta imbagħad inti attwalment fiż-żmien ta’ l-aċċess mort u vvalutajtu, l-ewwel nett bħala żmien x’ħadt għall-valuation tiegħek? il-Perit Sultana wieġeb iż-żmien li qiegħed fih, il-potenzjal li fih, illum il-potenzjal inbiddlu r-regoli tal-planning eċċ żdied imma dawk ma kienux jeżistu dak iż-żmien…. Planning constraints u l-variables kollha li għandhom on that day ta’ l-istima jew tlett xhur qabel.  [26:  Xhieda mogħtija waqt is-seduta tat-3 ta’ Mejju 2018, fol. 141 sa’ 150 tal-proċess.] 


Nonostante din l-ispjegazzjoni kollha, mistoqsi minn liema figura telaq il-Perit Sultana ma kienx f’posizzjoni li jwieġeb u b’hekk u in konsegwenza għall-osservazzjoni tad-difensur tas-soċjetà Rikorrenti li bil-liġi trid tistabilixxi l-valur tal-proprjetà fis-suq fid-data tal-kuntratt, mela ibda billi tgħidli x’kien il-valur, il-benchmark tal-proprjetà fil-Fgura. Il-variables li hemm nafu għaliex semmejthom l-additional comments. Issa naslu għalihom dawk. Imma qabel ma tapplika għall-variable, jew biex tgħolli jew biex tnaqqas il-valur fil-proprjetà trid titlaq minn x’imkien u mhux taħdem fl-inverse kif qed tgħid int, il-Perit Sultana ppreżenta dokument, ossia dikjarazzjoni[footnoteRef:27], fejn jagħti spjega ta’ kif wasal għall-istima tiegħu ta’ €110,000. [27:  Dok. “GV” a fol. 156 tal-proċess.] 


It-Tribunal hawn jixtieq jesprimi l-opposizzjoni tiegħu għall-osservazzjoni tal-Perit David Sultana fl-imsemmija dikjarazzjoni li the commissioning department does not require me to give an explanation of how my decision was reached, indeed the officers of the department are very careful not to express any opinion or point of view which may in any way condition my evaluation. Also I feel that I am not obliged to give any explanation to any third parties, including the transferor and the transferee of the property being evaluated. The evaluation is based on my personal data, recorded over many years evaluating properties in this area and I am not willingly prepared to make this information public unless so enforced by an authorised body such as the Courts of Justice. Therefore I consider the deliberations to be confidential[footnoteRef:28]. [28:  Fol. 156 u 157 tal-proċess.] 


Jibda biex jingħad li f’materja ta’ kontestazzjoni ta’ Likwidazzjonijiet ta’ Taxxa maħruġa mill-Kummissarju tat-Taxxi, il-forum kompetenti huwa dan it-Tribunal u mhux il-Qrati tal-Ġustizzja u għaldaqstant una volta li Likwidazzjoni ta’ Taxxa tiġi kontestata mit-taxpayer fil-konfront ta’ min tkun inħarġet, kull min kien involut fid-determinazzjoni tat-taxxa likwidata, inkluż għalhekk Perit inkarigat mill-Kummissarju tat-Taxxi a tenur ta’ l-Artikolu 19 tal-Kap. 364 tal-Liġijiet ta’ Malta, huwa mhux biss fid-dmir imma fl-obbligu li jagħti spjegazzjoni eżawrjenti u sodisfaċenti ta’ l-operat tiegħu u l-mod kif wasal għad-determinazzjonijiet partikolari li jkun għamel. Għalhekk ma hijiex assolutament aċċettabbli affermazzjoni li tali spjega eżawrienti u sodisfaċenti ma tingħatax quddiem it-Tribunal, iktar u iktar meta ai termini tal-Liġi taxpayer ikun qed jiġi assoġġettat mhux biss għall-ħlas ta’ taxxa ulterjuri imma wkoll għall-ħlas ta’ taxxa addizzjonali/penali u għandu l-oneru tal-prova li l-Likwidazzjoni ta’ Taxxa hekk maħruġa fil-konfront tiegħu hija eċċessiva. Jekk min ikun illikwida jew iddetermina aspett partikolari li jwassal għat-taxxa finalment likwidata, hekk kif inhu l-każ fil-każ tal-valur reali ta’ proprjetà trasferita, jirrifjuta li jispjega kif ikun wasal għall-istima tiegħu tal-valur reali tal-proprjetà trasferita, it-taxpayer li jrid jipprova li dik l-istima hija eċċessiva jkun qed jitqiegħed f’posizzjoni tali li jkun diffiċli ħafna għalih, jekk mhux ukoll imposibbli, li effettivament jonora l-oneru tal-prova impost fuq mill-Liġi.

Magħmula din l-osservazzjoni t-Tribunal però ma jistax jonqos milli josserva li l-Perit David Sultana finalment xorta ta spjegazzjoni eżawrienti u sodisfaċenti ta’ kif wasal għall-istima tiegħu għall-valur ta’ €110,000. Filwaqt li għaraf u ammetta li d-dokument Dok. “GV” ma huwiex dokument maħruġ minnu fl-2015, ossia fiż-żmien meta ssottometta l-istima tiegħu lill-Kummissarju tat-Taxxi, qal b’mod ċar li kull ma għamilt huwa li ppreżentajthom b’mod formali. Id-dokument illi hemm li hija l-aħħar folja kienet fuq il-computer u qatt ma pprintjajtha w allura ipprintjajtielek. Għall-mistoqsija tat-Tribunal jiġifieri li qed tgħidli inti perit illi meta inti għamilt il-valuation għad-dipartiment ma dħaltx fid-dettall kollu li toqgħod tikteb rapport? il-Perit Sultana wieġeb ma nidħolx fid-detall le. I just note per eżempju 200 metru, naqqas il-btieħi u baqa’ 150 metru u għall-mistoqsija ulterjuri tat-Tribunal u dawk jiġu fuq ic-check list li jipprovdulkom id-dipartiment naħseb hux hekk? il-Perit wieġeb iva hekk hu eżatt. Għal domanda oħra tat-Tribunal imbagħad milli nista’ nifhem jiena inti dik il-valuation qbadt dawk il-fatti li rajt nifhem jiena inti dik il-valuation qbadt dawk il-fatti li rajt, qabbilthom ma’ dawk imbagħad id-dokumenti? il-Perit Sultana wieġeb iva hekk hu eżatt għaliex jiena mhux se nġiblek biċċa karta bin-noti fuqha u għall-mistoqsija ulterjuri tat-Tribunal jiġifieri biex niftehmu, id-dokumenti li wżajt inti really and truly kienu? il-Perit wieġeb huma dawk, formali u puliti. Dik hi d-differenza[footnoteRef:29]. [29:  Xhieda mogħtija waqt is-seduta tal-25 ta’ Ottubru 2018, fol. 163 sa’ 168 tal-proċess.] 


Is-soċjetà Rikorrenti xorta waħda baqgħet diffidenti minn dak affermat mill-Perit u insistiet tramite d-difensur tagħha li jiena rrid ir-records li kellek inti fis-sena 2015. Inti d-darba l-oħra fid-deposizzjoni tiegħek għedtilna illi l-istandard tal-kamra tal-periti skartajtha għaliex fl-opinjoni tiegħek hija redikola ħa nikkwotalek għaliex hija baxxa. Għamilna kalkolu li plot hemmhekk skont il-benchmark tal-kamra tal-periti tiġi €150,000, meta allura €30,000 l-arja w inti dik skartajtha għaliex għidtilna illi hija redikola. Meta mxejt fuq il-prezzijiet li jbiegħu l-klijenti tiegħi, inżomm records tal-prezzijiet li jinbiegħu fl-inħawi u jiena rrid inkun naf ir-records li kellek mhux issa li se tmur tikkompila bejn illum u d-darba li jmiss imma kellek verament jeżistu fis-sena 2015. Il-Perit David Sultana ddikjara dik nista’ nġbiha iva u se nippreżentaha darba oħra. Għandek fid-dokument per square metre kemm ħatdha wara jiena ta’ dik l-area. … Għal dik l-area partikolari għaliex imbagħad illi għandna għaliex ngħidlek isma per eżepmju l-Fgura kollha għandi din ir-rata, ma tagħmilx sens. Għall-mistoqsija inti ħadt ir-rata per square meter ta’ dan il-fond a bażi tar-records illi se tagħtina għas-seduta li jmiss, hekk hu? il-Perit Sultana wieġeb iva hekk hu[footnoteRef:30].  [30:  Xhieda mogħtija waqt is-seduta tal-25 ta’ Ottubru 2018, a fol. 163 sa’ 168 tal-proċess.] 


Minkejja l-insistenza tas-soċjetà Rikorrenti għall-informazzjoni ulterjuri minnha pretiża, l-istess soċjetà ma reġgħetx harrket lill-Perit Sultana biex jixhed f’dawn il-proċeduri u jesebixxi d-dokumentazzjoni minnha pretiża u minflok fis-seduta tat-28 ta’ Jannar 2019, wara li ressqet lil Gordon Dalli bħala xhud tagħha, is-soċjetà Rikorrenti għalqet il-provi tagħha. Fil-kwadru ta’ dawn iċ-ċirkostanzi, fis-sottomissjonijiet finali tagħha s-soċjetà Rikorrenti ssottomettiet li l-Perit Sultana baqa’ ma spejgax b’mod sodisfaċenti kif wasal għall-istima tiegħu u addirittura tali stima ma tistax tittieħed in konsiderazzjoni għaliex mix-xhieda li ta waqt is-seduta tal-25 ta’ Ottubru 2018, l-imsemmi Perit iddikjara li apparte li huwa Perit di professjoni, huwa kuntrattur u developer, intella’ u nbiegħ u naf eżatt is-suq kif inhu. 

Fil-fehma tat-Tribunal huwa evidenti li hawn is-soċjetà Rikorrenti tikkontendi u tallega li l-Perit David Sultana kellu kunflitt ta’ interess fil-mument illi ta l-istima tal-valur reali tal-proprjetà minnha akkwistata u li tali kunflitt ta’ interess għadu preżenti anke llum, u li per konsegwenza l-istima tiegħu ma għandhiex u ma tistax tkun meqjusa bħala stima valida għall-finijiet u effetti kollha tal-Liġi. Fil-fehma tat-Tribunal, għalkemm kwistjoni ta’ kunflitt ta’ interess anke jekk waħda ta’ perceived conflict of interest ma għandhiex tiġi trattata b’mod leġġer u idejalment tali sitwazzjonijiet jiġu kkunsidrati b’mod akkurat mill-appointing entity, huwa daqstant ieħor importanti u rilevanti li allegazzjoni bħal dik sollevata mis-soċjetà Rikorrenti fil-konfront tal-Perit Sultana ma tkunx kampata in arja u mressqa biss fis-sottomissjonijiet finali imma jeħtieġ li jkun hemm provi konvinċenti u sodisfaċenti li l-istima tal-Perit Sultana hija vvizjata partikolament minħabba l-fatt li kellu interessi personali biex ta l-istima li fil-fatt ta, provi dawn li ma tressqux mis-soċjetà Rikorrenti. Fid-dawl ta’ dan it-Tribunal żgur li ma jistax, minħabba allegazzjoni sollevata mis-soċjetà Rikorrenti fil-konfront tal-Perit David Sultana waqt is-sottomissjonijiet finali, liema allegazzjoni ma ġietx ippruvata, b’mod awtomatiku jiskredita u b’hekk jiskarta l-istima ta’ l-imsemmi Perit.

Is-soċjetà Rikorrenti tikkontendi wkoll li fi kwalunkwe każ il-Perit Sultana ma iġġustifikat b’mod sodisfaċenti l-istima tiegħu, ossia ma spjegax b’mod sodisfaċenti kif wasal għal stima tal-valur reali tal-proprjetà minnha akkwistata fiż-żmien ta’ l-akkwist. Dan, fil-fehma tat-Tribunal ma huwiex minnu. In effetti, kuntrarjament għax-xhieda mressqa mis-soċjetà Rikorrenti in sostenn tal-pretensjoni tagħha li l-valur dikjarat ta’ €67,000 jirrifletti l-valur reali tal-proprjetà minnha akkwistata fiż-żmien tat-trasferiment, il-Perit Sultana spjega b’mod akkurat kif wasal għall-valur ta’ €110,000.

Fid-dokument Dok. “GV” a fol. 156 sa’ 162 tal-proċess, il-Perit Sultana ddikjara li I have evaluated hundreds of properties in Fgura. Based on this and other considerations, the price of an undeveloped plot of land in this area measuring 6.5m by 30m would be circa 1,100 euro to 2.300 euro per square meter. Thus the land would cost circa 230,000 euro. Now the allowable development is practically 4 floors. A semi-basement is not possible as the site is already committed by the development at ground floor. The value of 230,000 euro may be subdivided as follows: Cost of air space at ground floor - 120,000 euro; cost of airspace at first level 73,000* euro *subject to damages estimated at euro 36,000 euro; cost of second floor level 37,000 euro; cost of third floor + airspace 37,000 euro. The built up value of first floor level as subjected to damages was estimated to be 73,000 euro, but the value of damages was estimated to be circa 36,000 euro - kalkolu dan elaborat mill-Perit Sultana fis-sezzjoni nurmu erbgħa tad-dokument Dok. “GV” intitolat built up part at first floor level.

Huwa evidenti għalhekk, u dana anke kif jirriżulta mill-parti konklussiva tad-dokument Dok. “GV”, illi għall-fini ta’ l-istima tiegħu l-Perit David Sultana ikkonsidra l-maisonette per se akkwistata mis-soċjetà Rikorrenti bil-ħsarat strutturali piuttost estensivi li kellha fis-saqaf, tant illi mill-valur ta’ €73,000 għal tali maisonette naqqas il-valur tax-xogħlijiet rimedjati meħtieġa stmati fil-valur ta’ €36,000, u kkonsidra wkoll l-airspace ta’ tali maisonette u l-potenzjal tiegħu. Dan kollu kkunsidrat flimkien jammonta għall-valur stmat mill-Perit Sultana ta’ €110,000.

Wara li t-Tribunal ikkonsidra r-rapport tal-Perit Daniel Muscat u x-xhieda tiegħu, u ikkonsidra wkoll ix-xhieda ta’ Christopher Vella, rappreżentant tas-soċjetà Rikorrenti, jirriżulta ferm evidenti li huma njoraw għal kollox il-valur ta’ l-airspace tal-maisonette in kwistjoni u ffukaw esklussivament u ħadu in konsiderazzjoni biss il-valur tal-maisonette per se bil-problemi strutturali li kellha fiż-żmien tat-trasferiment. 

Fir-rapport[footnoteRef:31] tiegħu l-Perit Daniel Muscat iddikjara li the property consists of a first floor maisonette, including the airspace above it, and having an approximate gross floor area of 170m2 (including internal terraces and own wall thicknesses but excluding back and internal yards). On entering the maisonette through the stairs from street level, one finds two rooms, one overlooking onto the street, and the other onto an internal terrace. A corridor leads to a bathroom, a bedroom overlooking onto an internal yard, and a kitchen/dining area overlooking onto the backyard. As shown on the attached photos, the property has not been lived in for many years and is in a bad state of repair. It is built with load-bearing masonry walls and reinforced concrete roofs, however the latter are temporarily propped since they are in danger of collapse. The roofs therefore require complete replacement. Finishes are likewise badly deteriorated or non-existent. Flooring is terrazzo tiles, while internal and external apertures are in timber or steel. The bathroom is obsolete, while electrical and plumbing systems need to be replace completely, and meters are to be installed. According to the South Malta Local Plan the property is located within the development boundary of Fgura, within a zone with a height limitation of three floors and semi-0basement. The area in question is also designated as an Aquifer Protection Zone and an Archaeologically Sensitive Area. No MEPA permits were available for the property in question, however it is visible in the 1968 archive survey sheets, making it an old building. Considering the size of the property, its location, the extensive repair works required and all other factors which bear a direct influence on the value of the property, the undersigned estimates the current market value of the premises at seventy five thousand euro (€75,000). [31:  Fol. 30 sa’ 44 tal-proċess.] 


F’dan ir-rapport il-Perit Muscat ma jagħmel l-ebda referenza għall-valur ta’ l-airspace tal-fond akkwistat mis-soċjetà Rikorrenti minkejja l-fatt li huwa evidenti li tali airspace għandu valur fuq is-suq. 

Fix-xhieda li ta quddiem it-Tribunal waqt is-seduta ta’ l-20 ta’ April 2017[footnoteRef:32] il-Perit Muscat reġa’ tenna illi l-post jekk tistgħu taraw mir-ritratti li hawn mar-rapport qegħdin fl-aħħar, il-post huwa fi stat strutturalment ħażin ħafna, hemm is-soqfa qegħdin jaqgħu u huma ppropjati jiġifieri qegħdin issapportjati temporanjament peress li dan qiegħed fi stat perikoluż ħafna u dan hemm post taħtu jiġifieri hemm terzi taħt il-post. Jiġifieri dan il-post tibża tidġol fih dan il-post. Ovvjament biex il-post jitranġa, jiġi abitabbli, jrid jitwaqqa’ u jerġa jinbena. Għall-mistoqsija tat-Tribunal fil-valuation li għamilt int apparti li ħadt in konsiderazzjoni l-istat tal-fond kif inhu, l-ispejjeż li jsiru jsiru minħabba d-demolizzjoni, il-potenzjal ħadtu in konsiderazzjoni wkoll? il-Perit Muscat wieġeb il-potenzjal tal-post, iż-żona tagħtik tliet sulari u semi-basement però għandna l-limitazzjonijiet. Għandna l-groundfloor illi digà mibni allura speċi għandna sular qisna tlifnieh ngħidu għax ma nistgħux nagħmlu semi-basement għax ovvjament qiegħed forn mal-ground floor. Dan huwa post l-antika jiġifieri titla’ bit-taraġ allura m’għandekx fejn tagħmel lift jiġifieri teoretikament tista’ tgħid iva ħa nibni sular ieħor u penthouse però realistikament min ħa jiġi joqgħod f’penthouse li trid titla’ dawk is-sulari kollha bit-taraġ għax m’għandekx fejn tagħmel lift għax dan biex titla’ għalih dak it-taraġ dejjaq jiġifieri għandek dik il-limitazzjoni. Qed ngħidu residenza fuq forn b’inkonvenjent assoċjat ma’ taħtek għandek dan l-użu għaddej speċi fl-opinjoni tiegħi ser titlef naqra l-valur wkoll u bħala location il-Fgura fejn hija t-triq mhijiex xi location li ġġib ħafna.  [32:  Fol. 102 sa’ 107 tal-proċess.] 


Huwa evidenti minn din ix-xhieda li l-Perit Daniel Muscat għażel li ma jalloka l-ebda valur lill-airspace tal-maisonette minħabba l-limitazzjonijiet minnu elenkati. Għalkemm it-Tribunal jemmen li l-varji ċirkostanzi li jeffettwaw il-proprjetà in kwistjoni jimpinġu fuq il-valur ta’ l-airspace ta’ l-istess, huwa tal-fehma però li d-deċiżjoni li ma jiġi allokat l-ebda valur lil tali airspace u minflok jiġi effettivament written off hija deċiżjoni żbaljata u li frankament ma tagħmel assolutament l-ebda sens, iktar u iktar meta l-akkwirent, jew aħjar minn Christopher Vella, rappreżentant tas-soċjetà Rikorrenti, kif minnu stess ammess, huwa persuna li jinnegozja fil-proprjetà u għalhekk il-potenzjal ta’ proprjetà akkwistata minnu huwa  dejjem importanti. 

L-istess retiċenza li jiġi rikonoxxut il-valur ta’ l-airspace tal-maisonette in kwistjoni tirriżulta wkoll mix-xhieda ta’ Christopher Vella, li kif ingħad huwa r-rappreżentant tas-soċjetà Rikorrenti. Fix-xhieda tiegħu mogħti waqt is-seduta ta’ l-24 ta’ Jannar 2017[footnoteRef:33], huwa ffoka biss fuq il-maisonette per se mingħajr ebda aċċenn għall-potenzjal u b’hekk valur ta’ l-airspace tal-maisonette in kwistjoni. Bl-istess mod ix-xhieda ta’ Gordon Dalli[footnoteRef:34] hija ffukata fuq il-maisonette per se bl-airspace tiġi injorata għal kollox. In effetti fir-rigward ta’ meta ntalab mis-sidien tal-maisonette in kwistjoni sabiex jagħtihom stima tal-valur ta’ l-istess, huwa xehed li jiena normalment valuation ma nagħtix prezz fiss jiġifieri nagħti between that and that. Kienet valuation verbali għaliex aħna jekk tagħti valuation bil-miktub there is a charge però verbal valuation m’hemmx charge u in fatti kienet qaltli għaliex ħafna drabi jkollhom bżonn return għall-qorti w affarijiet hekk. Kienet happy bil-valuation tiegħi u jidhirli li kont għidtilha bejn 65,000 u 75,000 xi ħaġa hekk, xi 70,000 jidhirli. Mistoqsi kif wasal għall-valur minnu stabilit Gordon Dalli iddikjara għaliex inti ma tarax il-binja biss u dan kien post antik. Ċert jiġifieri kien hemm is-saqaf jidhirli dangerous, taħtu hemm forn ovvjament jiġifieri trid tqis ħafna affarijiet. M’hemm l-ebda formola per square meter sa’ llum jiġifieri huwa bbażat fuq dak li naħsbu aħna. In kontro-eżami għall-mistoqsija meta inti tajt il-valur tiegħek, minn kif qed titkellem bħalissa, qed tgħid li l-valur tajtu bħala residenza u ikkunsidrajt il-ħsarat. Issa jiena qed nistaqsik, fil-valur inti qist il-potenzjal ta’ dan il-flat kif seta’ jiġi kkonvertit? Gordon Dalli bla ebda eżitazzjoni ta’ xejn wieġeb le ma qistux.  [33:  Fol. 84 sa’ 88 tal-proċess.  ]  [34:  Xhieda mogħtija waqt is-seduta tat-28 ta’ Jannar 2019, fol. 171 sa’ 178 tal-proċess.] 


Jiġi ribadit illi a tenur tar-Regolament 3(2) tal-Leġislazzjoni Sussidjarja 364.06 l-valur tal-proprjetà assoluta ta’ kull proprjetà fid-data rilevanti għandu jkun il-prezz medju li dik il-proprjetà kienet iġġb li kellha tinbiegħ fuq is-suq liberu f’dik id-data, wara li jitqiesu ċ-ċirkostanzi kollha li jolqtu dik il-proprjetà. Ladarba kjarament jirriżulta li l-valur dikjarat ta’ €67,000 kien ibbażat biss fuq konsiderazzjonijiet tal-maisonette per se imma mhux ukoll ta’ l-arispace ta’ l-istess maisonette, ma jistax jingħad u jiġi kkunsidrat li dak il-valur dikjarat ta’ €67,000 jirrifletti l-valur reali tal-proprjetà akkwistata mis-soċjetà Rikorrenti fiż-żmien tat-trasferiment. Kuntrarjament għall-valur dikjarat u għall-istima tal-Perit Daniel Muscat, l-istima tal-Perit David Sultana għall-valur ta’ €110,000 hija bbażata fuq konsiderazzjoni taċ-ċirkostanzi kollha, kemm dawk vantaġġjużi kif ukoll dawk ta’ żvantaġġ, li jolqtu lil dik il-proprjetà u għalhekk it-Tribunal iqis li hija din l-istima għall-valur ta’ €110,000 illi tirrifletti l-valur reali tal-proprjetà akkwistata mis-soċjetà Rikorrenti fiż-żmien tat-trasferiment.

Fid-dawl ta’ dan kollu osservat għalhekk it-Tribunal iqis li l-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131132 ma huwiex ġustifikat u b’hekk ma jistħoqqx li jiġi milqugħ.

Għal dawn ir-raġunijiet it-Tribunal jaqata’ u jiddeċiedi billi jiċħad l-appell tas-soċjetà Rikorrenti mill-Likwidazzjoni ta’ Taxxa bil-Kont Nru. IV131132, u b’hekk jiċħad it-talbiet minnha avvanzati bir-Rikors ippreżentat fit-23 ta’ Diċembru 2015, u minflok jikkonferma l-imsemmija Likwidazzjoni ta’ Taxxa bil-Kont Nru. IV131132.

L-ispejjeż ta’ dawn il-proċeduri għandhom jiġu sopportati interament mis-soċjetà Rikorrenti.

